
2. Kali Asahan

 Indonesia sugih kali gedhe-gedhe. Kayata : Kali Kapuas, kali Barito, Kali Mahakam, Bengawan Sala, Kali Berantas, Citarum, Cimanuk, Kali Musi, lan Kali Asahan.

 Kali gedhe samono kehe iku lagi Citarum sing wis bisa ditelukake dening manungsa. Kekuwatane banyu Citarum bisa dibendung ing wadhuk Jatiluhur.

 Banyune Citarum saka wadhuk mau bisa digunakake kanggo nggerakake mesin-mesin listrik. Bisa nganakake kekuwatan listrik 900 yuta KWH (Kilo Watt Hour). KWH iku ukuran kekuwatan listrik.

  900 yuta KWH iku yen wis digunakakke tenan bisa kanggo madhangi kabeh kutha sa Jawa Kulon.

Kajaba kanggo nggerakake mesin-mesin listrik, banyune kali Citarum saiki kena ditata kanggo ngoncori sawah pirang-pirang atus hektar.

 Wadhuk raksasa Karangkates kang mbendung kali Berantas uga wis dadi. Pernahe ana sakidule kutha Malang. Wadhuk Karangkates mau bisa nganakake kekuwatan listrik pirang-pirang atus yuta KWH. Kena kanggo madhangi kabeh kutha ing Jawa Wetan.

 Sing hebat dhewe mbesuke yaiku Kali Asahan.

Kali Asahan ora perlu digawekake wadhuk, amarga kali iki ngilekake banyu saka Tlaga Toba menyang segara.

